
ABSTRAK 

 

Pertandingan koir merupakan satu medan persaingan yang hebat antara sekolah-

sekolah rendah yang bertanding. Persaingan ini wujud kerana pasukan koir masing-

masing ingin memperoleh pingat emas, meningkatkan mutu ataupun menunjukkan 

kualiti persembahan mereka. Oleh itu, kajian ini bertujuan untuk melihat ciri-ciri 

repertoir, penguasaan teknik vokal dan pelaksanaan kaedah latihan kumpulan koir 

berprestasi cemerlang untuk memperoleh kemenangan dalam pertandingan koir di 

kebangsaan dan di peringkat antarabangsa. Sebanyak tiga buah kumpulan koir sekolah 

rendah berprestasi cemerlang di Negeri Selangor telah terlibat dalam kajian ini. Kajian 

ini menggunakan reka bentuk kajian kes dengan kaedah kualitatif. Data bagi kajian ini 

diperoleh melalui tiga instrumen iaitu analisis dokumen, temu bual, dan pemerhatian. 

Dapatan kajian menunjukkan bahawa proses pemilihan repertoir berpusatkan kumpulan 

koir dan penguasaan teknik vokal melalui kaedah latihan telah menyumbang 

kemenangan sesebuah kumpulan koir berprestasi cemerlang. Pengkaji berharap kajian 

ini dapat memberi manfaat serta panduan yang berguna kepada pentadbiran, guru-guru 

muzik sekolah rendah berkaitan pedagogi koral dan pelbagai faktor yang 

mempengaruhi kejayaan kumpulan koir sekolah rendah. 

CHARACTERISTICS ANALYSIS OF REPERTOIRE, VOCAL TECHNIQUE 

AND TRAINING METHODS OF PRIMARY SCHOOL CHOIR 

 

 

ABSTRACT 

 

Choir competitions are a great competitive platform for competing schools. This 

competition exists because each choir group wants to win a gold medal, improve the 

quality or to showcase the quality of their performances. Therefore, this study aims to 

look at repertoire characteristics, mastery of vocal techniques and the successful 

performing group choir training methods executed by outstanding choir groups to win 

awards at national and international choir competitions. Three top performing primary 

school choir groups in the State of Selangor were involved in this study. This study uses 

case study design with qualitative method. Data for this study were obtained through 

three instruments namely document analysis, interviews, and observations. The 

findings show that the process of selecting a choir-centered repertoire and mastery of 

vocal techniques through training have contributed to the success of a well-performing 

choir. This study will provide useful and helpful guidance to administrators, primary 

school music teachers on choral pedagogy and the various factors that influence the 

success of the primary school choir. 

PENGENALAN 

 

 

 

 

1.1 Pengenalan 

 

Bab ini akan menerangkan tentang koir cemerlang sekolah rendah khususnya di negeri 

Selangor. Bab ini juga akan menghuraikan tentang beberapa perkara utama kajian ini 

iaitu latar belakang kajian, penyataan masalah, objektif, persoalan, definisi operational, 

batasan, dan kepentingan kajian.  

1.2       Latar Belakang Kajian 

 

Koir merupakan ensembel muzik yang terdiri daripada nyanyian lagu secara beramai-

ramai membentuk nyanyian berharmoni. Koir sekolah rendah merupakan aktiviti 

penting kepada murid-murid bawah umur tujuh hingga dua belas tahun. Penglibatan 

dalam koir memberi pengalaman muzikal serta transformasi dalam hidup. Selain itu, 

penglibatan dalam koir juga menyediakan saluran untuk mengembangkan emosi dan 

intelektual dalam seseorang murid (Rajemoney, 2005). Di luar negara, koir sekolah 

rendah dikenali sebagai children’s choir dan bermula abad ke-20; koir sekolah rendah 

telah menjadi suatu pembelajaran penting dalam Muzik Choral Barat. Hal ini 

sedemikian kerana koir sekolah rendah mempunyai potensi yang tinggi untuk 

membentuk seorang insan yang cemerlang (Huibrecht, Martina dan Rita,2009). 

 

Sehubungan dengan potensi, Falsafah Pendidikan Kebangsaan (FPK), 

menyatakan bahawa pendidikan harus memperkembangkan potensi individu secara 

menyeluruh dan bersepadu untuk melahirkan insan yang harmonis dari segi intelek, 

rohani dan jasmani. Oleh yang sedemikian, Kurikulum Dunia Muzik memberi 

penekanan dalam bidang nyanyian iaitu dalam modul Pengalaman Muzikal, murid-

murid mendapat pendedahan dalam nyanyian secara solo mahupun dalam kumpulan 

(koir) bawah bidang terokai muzik (DSKP, 2011).  

 

Oleh yang demikian, koir telah menjadi salah satu komponen dalam 

Kokurikulum di sekolah rendah dan menengah. Terdapat beberapa sekolah telah 

menubuhkan kelab koir sekolah. Kelab koir ini akan membuat persembahan pada 

majlis-majlis seperti Hari Anugerah Kecemerlangan Sekolah, Bulan Patriotik, 

Sambutan Hari Guru dan pada majlis-majlis tertentu sahaja namun, tidak semua sekolah 

yang menubuhkan kelab koirnya (Rajemoney, 2005).  

 

Alan C. M (2001), menyatakan bahawa koir memberi impak yang besar kepada 

murid-murid tentang pembelajaran kemahiran sosial melalui pengalaman mereka. 

Beliau juga menggariskan bahawa dua jenis kurikulum yang dapat dipelajari oleh 

murid-murid melalui kelas muzik. Antaranya ialah, “kurikulum kognitif” dan 

“kurikulum tersirat”. Kurikulum Kognitif akan membantu murid-murid untuk 

mempelajari pengetahuan asas tentang muzikal manakala Kurikulum Tersirat pula, 

membantu murid-murid tentang kemahiran sosial dan pembelajaran sosial hari demi 

hari. Dalam hal ini McClung juga mencadangkan koir sekolah rendah ialah saluran 

yang berkesan untuk murid-murid mempelajari kemahiran sosial dan pembelajaran 

sosial.  

 

Selain itu, koir juga menjadi landasan rekreasi dan pengisi masa senggang 

murid-murid kerana koir boleh menjadi salah satu aktiviti pilihan sekolah yang boleh 

membendung gejala sosial yang wujud kini. Koir juga dapat memberi penekanan ke 

arah pembentukan kualiti diri dan sahsiah murid merangkumi aspek perasaan, 

kreativiti, nilai sosialisasi, estetika dan etika. Di samping itu, koir juga berfungsi 

sebagai pendorong yang bergerak untuk memikir dengan lebih baik ke arah peningkatan 

diri kerana penglibatan dalam aktiviti koir memerlukan komitmen dan disiplin diri yang 

tinggi (Rao, 2012). 

 

Koir juga dapat mencungkil bakat murid dan sekali gus membina keyakinan 

dalam diri murid. Penglibatan murid seperti menyertai pertandingan aktiviti koir dapat 

menyumbang markah yang tinggi dalam Pentaksiran Aktiviti Jasmani Sukan (PAJSK). 

Dengan markah yang tinggi ini memberi murid-murid peluang untuk memasuki sekolah 

berasrama penuh atau sekolah permata dengan lebih mudah selepas tamat persekolahan 

rendahnya. Selain daripada itu, beberapa anugerah seperti Anugerah Adiwira, 

Anugerah Terbaik dalam Kokurikulum, dan beberapa anugerah dapat diberikan kepada 

murid-murid yang terlibat dalam pertandingan pada peringkat sekolah hingga peringkat 

antarabangsa. Sehubungan dengan itu, koir dalam bentuk pertandingan merupakan 

aktiviti yang popular. Ini adalah kerana mudah mendapatkan penyertaan murid di 

samping keperluan masa latihan yang agak singkat (Rao, 2012). Banyak badan kerajaan 

dan bukan kerajaan telah menganjurkan pertandingan koir pada peringkat kebangsaan 

dan peringkat antarabangsa.  

 

Menurut Saw (2011), banyak persatuan badan kerajaan dan bukan kerajaan 

telah menganjurkan pertandingan koir pada peringkat kebangsaan dan peringkat 

antarabangsa. Setiap pertandingan koir ini akan menyediakan tiga kategori pemenang. 

Jadual 1.1 menunjukkan kategori pemenang berdasarkan pemarkahan oleh para juri.  

Jadual 1.1 

Jenis Diploma dan Pemarkahan 

 

 

Berdasarkan pemerhatian pengkaji, tidak banyak sekolah terlibat dalam 

pertandingan-pertandingan koir yang telah dilaksanakan. Berdasarkan rekod Jabatan 

Pendidikan Negeri Selangor terdapat 633 buah sekolah rendah namun hanya 15 hingga 

20 buah sekolah sahaja yang menghantar penyertaan dalam pertandingan koir sekolah 

rendah. Rajamoney (2005), menyatakan bahawa tidak mudah kumpulan koir menyertai 

pertandingan koir. Hal ini adalah kerana bagi mengekalkan kualiti sesebuah kumpulan 

koir itu merupakan satu cabaran yang besar. Perkara seperti teknik vokal, pemilihan 

repertoir, kaedah latihan, dan peranan konduktor merupakan faktor yang penting untuk 

menyumbang kemenangan di samping pengekalan kualiti kumpulan koir. Sehubungan 

dengan itu, kajian ini bertujuan untuk melihat ciri-ciri kumpulan koir berprestasi 

cemerlang di sekolah rendah untuk memperoleh diploma emas dalam pertandingan koir 

di mana-mana peringkat.  

 

 

 

Jenis Diploma Gred Markah 

Emas / Gold 

A 

B 

C 

90 ke atas 

85 ke 89.90 

80 ke 84.90 

Perak / Silver 

A 

B 

C 

75 ke 79.90 

70 ke 74.90 

65 ke 69.90 

Gangsa / Bronze 

A 

B 

C 

60 ke 64.90 

55 ke 59.90 

40 ke 54.90 

1.3 Penyataan Masalah 

 

Pertandingan koir merupakan satu medan persaingan yang hebat antara sekolah-

sekolah yang bertanding. Persaingan ini wujud kerana pasukan koir masing-masing 

ingin memperoleh pingat emas, meningkatkan mutu ataupun menunjukkan kualiti 

persembahan mereka. Berdasarkan pemerhatian penyelidik tidak banyak pasukan koir 

sekolah yang memenangi pingat emas.  

 

Pemilihan repertoir harus berdasarkan usia dan kebolehan kumpulan koir itu 

sendiri (Kathryn, 2014). Banyak kajian telah dijalankan berkaitan pemilihan repertoir 

koir dengan memberi tumpuan kepada skor yang berpusatkan kumpulan koir itu 

(Charles, 2010; Scott, 2011; Cynthia, 2015). Berdasarkan analisis dokumen penjurian, 

didapati bahawa pemilihan lagu tidak tepat. Lagu-lagu yang dipilih oleh pasukan koir 

tersebut tidak sesuai untuk tahap murid-murid tersebut. Hal ini kerana pemilihan 

repertoir nada major dan nada minor terlalu tinggi atau terlalu rendah bagi murid-murid 

sekolah rendah. Selain itu, ciptaan melodi lagu tidak sesuai bagi tahap murid sekolah 

rendah seperti jarak antara notasi melodi agak sukar untuk dinyanyikan. Istilah lain, 

ciptaan lagu yang mempunyai banyak jumping notes membuatkan murid-murid sekolah 

rendah sukar untuk menyanyikannya dengan pic yang tepat. Mengikut Scott Micheal 

(2011), repertoir ciptaan suara seperti suara Soprano dan Alto haruslah mengikut tahap 

kebolehan menyanyi murid. Kegagalan ini menyebabkan murid-murid tidak dapat 

mempersembahkan lagunya dengan baik dan menyebabkan kualiti tidak cemerlang. 

Beliau juga menyatakan bahawa teks, bahasa dan bentuk lagu yang tidak sesuai juga 

menyebabkan murid-murid gagal mempersembahkan koir dengan cemerlang dan sekali 

gus gagal memperoleh pingat emas dalam pertandingan.  

 

Pengetahuan kumpulan koir berkaitan teknik vokal seperti postur, pengurusan 

pernafasan menjurus kepada meningkatkan penghasilan ton (Zabriskkie, 2010). 

Menurut Fauzila (2018), teknik vokal yang bagus dapat menghasilkan nyanyian koir 

yang cemerlang.  Kekurangan kemahiran teknik vokal juga membuatkan kebanyakan 

sekolah yang menyertai pertandingan koir tidak dapat membuat persembahan yang 

cemerlang. Dalam konteks ini, pengetahuan pedagogi koral seperti postur, pengurusan 

pernafasan, teknik pemanasan suara, resonance, diction, sebutan, dan placement 

perkara harus dititikberatkan oleh kumpulan koir.  

 

Berdasarkan analisis dokumen penjurian, kualiti ton tidak baik, sebutan tidak 

jelas, menyanyi tidak mengikut tempo, julat vokal kumpulan perlu dititikberatkan, pic 

tidak tepat, pernafasan tidak betul, dan lain-lain aspek lagi harus dititikberatkan. 

Masalah-masalah ini membuatkan pasukan koir sekolah tidak mempersembahkan 

persembahan koir yang berkualiti tinggi. Hal ini kerana murid-murid tidak dapat 

menyanyi dengan harmoni dan pic suara tidak tepat. Selain daripada itu, juri juga 

menggariskan bahawa guru-guru pengurus koir kurang mempunyai kemahiran teknik 

vokal.  

 

Antel (2010) dan Henry (2011) berpendapat bahawa kaedah latihan 

membimbing repertoir dan teknik vokal bagi pencapaian kecemerlangan sesuatu 

kumpulan koir. Mereka menegaskan bahawa kaedah latihan yang berkesan amat 

memerlukan untuk membantu murid-murid koir dalam memahami kehendak repertoir 

dengan teknik vokal dapat membuat persembahan dengan cemerlang. Penggunaan 

kaedah Kodaly seperti isyarat tangan, nyanyian solfa dalam membimbing kumpulan 

koir yang diperlukan. Dalam memahami repertoir dan teknik vokal seperti pergerakan, 

sebutan irama, permainan dan demonstrasi memberi perhatian adalah sangat penting. 

Penggunaan badan seperti pergerakan dalam proses belajar merupakan salah satu 

kaedah latihan yang sangat bermakna dan perlu dititikberatkan dalam bimbingan koir 

sekolah rendah (Antel, 2010).  

 

Susanna Saw (2011) menjelaskan bahawa tidak banyak kumpulan koir yang 

mengambil bahagian dalam pertandingan koir. Hal ini disebabkan kekurangan guru 

yang berkemahiran mengendalikan sesebuah kumpulan koir seperti kaedah latihan dan 

cara memimpin koir. Selain itu, kekurangan pengetahuan kaedah latihan ahli kumpulan 

koir juga menyebabkan kumpulan koir yang bertanding tidak dapat menghasilkan koir 

yang cemerlang dalam medan pertandingan. Persembahan koir yang baik juga 

berpandukan kaedah latihan supaya murid-murid dapat mempersembahkan 

nyanyiannya dengan penuh keyakinan serta cemerlang.  

 

Oleh yang demikian, apakah yang dimaksudkan dengan kumpulan koir yang 

berprestasi cemerlang dan apakah ciri-ciri koir yang perlu untuk meningkatkan mutu 

dan kualiti sesebuah koir berprestasi cemerlang? Apakah kaedah yang digunakan untuk 

mengekalkan kualiti sesebuah kumpulan koir itu? Ini adalah antara persoalan yang 

dikaji dan dicari penyelesaiannya.  

1.4 Objektif Kajian 

 

Kajian yang dijalankan adalah berdasarkan objektif-objektif berikut: 

 

1. Menganalisis ciri-ciri repertoir yang telah digunakan oleh kumpulan koir yang 

berprestasi cemerlang. 

2. Meninjau teknik-teknik vokal yang telah digunakan oleh kumpulan koir yang 

berprestasi cemerlang. 

3. Meninjau kaedah latihan yang telah digunakan oleh kumpulan koir yang 

berprestasi cemerlang. 

 

 

1.5 Persoalan Kajian 

 

Penyelidikan ini menjurus dalam menjawab soalan-soalan berikut: 

 

1. Apakah ciri-ciri repertoir yang baik yang telah digunakan oleh kumpulan koir 

yang berprestasi cemerlang? 

2. Apakah teknik vokal yang telah digunakan oleh kumpulan koir yang berprestasi 

cemerlang? 

3. Apakah kaedah latihan yang digunakan oleh kumpulan koir yang berprestasi 

cemerlang? 

1.6 Definisi Operasional 

 

Konsep yang akan digunakan dalam kajian ini tertakluk kepada definisi operasional 

seperti berikut.  

 

 

1.6.1 Repertoir 

 

Mengikut Kamus Dewan, repertoir merupakan gubahan yang lengkap disediakan untuk 

semua jenis muzik, nyanyian dinyanyikan oleh penyanyi atau pemuzik. Repertoir 

dalam penyelidikan ini dirujuk kepada gubahan skor berdasarkan elemen-elemen 

muzik yang telah digunakan oleh kumpulan koir yang berprestasi cemerlang. 

 

 

1.6.2 Teknik Vokal 

 

Teknik vokal merujuk kepada postur, pernafasan, phonation, resonance, diction, 

ekspresi, dan unsur dinamik yang perlu dilihat dalam nyanyian solo mahupun nyanyian 

koir (Julia & Stephen,2012).  Dalam penyelidikan ini, pengkaji akan melihat perkara-

perkara yang dinyatakan oleh Julia dan Stephen dalam kumpulan koir yang berprestasi 

cemerlang.  

1.6.3 Kaedah Latihan 

 

Mengikut Kamus Dewan, kaedah merujuk kepada cara atau peraturan untuk membuat 

sesuatu. Manakala latihan pula merujuk kepada didikan atau pelajaran untuk 

memahirkan ajaran yang diterima. Kaedah latihan dalam penyelidikan ini merujuk 

kepada hand-sign, pergerakan dan yang lain-lain cara telah digunakan oleh kumpulan 

koir yang berprestasi cemerlang.  

 

 

1.6.4 Berprestasi Cemerlang 

 

Mengikut Kamus Dewan, berprestasi merujuk kepada pencapaian manakala cemerlang 

pula merujuk kepada kejayaan. Berprestasi cemerlang dalam penyelidikan ini merujuk 

kepada pencapaian kejayaan dalam pertandingan koir sekolah rendah di peringkat 

kebangsaan dan antarabangsa dengan mendapat pingat emas berturut-turut. 

 

 

1.7 Batasan Kajian 

 

Dengan merujuk ciri-ciri koir sekolah rendah berprestasi cemerlang, pengkaji 

menggunakan tiga kumpulan koir sekolah rendah yang memenangi pingat emas dalam 

pertandingan koir sekolah rendah pada peringkat kebangsaan dan pada peringkat 

antarabangsa sebagai model kepada sumber inspirasi dari sudut akademik. Kumpulan 

koir ini juga hanya terbatas kepada kumpulan koir sekolah rendah berusia 7 hingga 12 

tahun sahaja. Batasan kajian dikenal pasti berdasarkan potensi dan sumbangan kejayaan 

yang telah mereka capai dan mewujudkan pemahaman mendalam berkaitan fenomena 

yang ingin kaji. 

 

 

1.8 Kepentingan Kajian 

 

Analisis yang komprehensif terhadap kumpulan koir sekolah rendah adalah penting 

kepada pentadbir sekolah, kajian akademik dan pengurus kumpulan koir sekolah 

rendah. Kajian ini boleh menjadi kajian yang pertama di sekolah rendah di Malaysia 

dalam membentuk kumpulan koir sekolah rendah dengan menganalisis ciri-ciri 

kumpulan koir sekolah rendah yang memenangi pingat emas dalam pertandingan koir 

sekolah rendah pada peringkat kebangsaan dan peringkat antarabangsa.  

 

 

1.8.1 Pengurus Sekolah 

 

Kajian ini dapat menjadi panduan kepada pengurus sekolah di mana-mana sekolah yang 

ingin menubuhkan kelab koir sekolah pada masa akan datang. Guru-guru penasihat 

kelab koir dalam aktiviti kokurikulum boleh menjadikan kajian ini sebagai rujukan 

dalam memahami perkara-perkara yang perlu diambil berat dalam pengurusan koir 

sekolah rendah.  

1.8.2 Ahli Pengkaji 

 

Kajian ini juga dapat menjadi bahan rujukan dan bahan bacaan bagi pengkaji kajian 

koir sekolah rendah pada masa akan datang kerana tidak banyak kajian akademik 

tentang nyanyian koir dilakukan di negara ini (Fauzila, 2018). Beliau juga menambah 

bahawa kekurangan kajian nyanyian koir dilakukan disebabkan kekurangan guru 

terlatih dalam bidang koir. Walaupun ramai pemuzik terlatih di Malaysia namun tidak 

ramai yang terlatih khusus dalam bidang koir. 

 

 

1.8.3 Pendidik Muzik 

 

Kajian ini menjadi penting bagi menambah pengetahuan pendidik-pendidik muzik 

khususnya mereka yang ingin menyertai pertandingan koir sekolah rendah. Matlamat 

kajian ini adalah untuk memberi pengetahuan serta membuka minda pendidik muzik 

dalam bidang koir sekolah rendah tentang ciri-ciri kumpulan koir sekolah rendah yang 

berprestasi cemerlang. Dengan melihat ciri-ciri kumpulan koir yang berprestasi 

cemerlang ini nanti, satu gambaran lengkap dapat diberikan kepada pendidik untuk 

memahami ciri-ciri kumpulan koir sekolah rendah berprestasi cemerlang secara 

mendalam dan seterusnya dapat mempersembahkan koir yang berkualiti dalam 

pertandingan koir sekolah rendah.  

 

 




